
Innleiing 
I juni 2024 fekk kommunalsjefområdet Samfunnsutvikling på plass ei rådgjevarstilling for 
klima og miljø. Med dette vil kommunen samordne, synleggjere og vidareutvikle sitt arbeid 
på klima- og miljøfeltet. Det vert allereie gjort masse godt arbeid i kommunen, men ein treng 
felles retning for å svare på både nasjonale mål og forventingar, mål og strategiar i vårt eige 
planverk, og politiske bestillingar på området. 

Kommuneplanen sin samfunnsdel definerer mål om at Øygarden skal vere eit klima- og 
miljøvennleg samfunn, og strategiar for korleis vi kan nå målet. Mykje av dette arbeidet vert 
følgt opp gjennom ulike pågåande prosessar i kommunen, medan andre treng meir 
konkretisering og nye samarbeidsaktørar. 

I dette notatet vil kommunedirektøren gi ei orientering om klima- og miljøarbeidet som skal 
gjerast frammover, og peike på nokre av dei sentrale oppgåvene og satsingane i kommunen 
fram mot vedtak av strategisk plan for klima og miljø, jf. planstrategi 2024-2027. 

Overordna føringar 
Øygarden kommune vedtok kommuneplanen sin samfunnsdel (KPS) i mars 2022. Denne 
definerer fem hovudmål med tilhøyrande delmål og strategiar, i tillegg til arealstrategiar 
med senterstruktur. Sentralt i planen står FN sine 17 berekraftsmål for å fremje sosial, 
miljømessig og økonomisk berekraft. Gjennom planprosessen valte kommunen å løfte fram 
åtte av berekraftmåla som skal ha særleg merksemd i utviklinga av kommunen vår. 

Knytt til klima og miljø har Øygarden definert følgjande hovudmål og delmål, med tilhøyrane 
berekraftmål: Øygarden er eit klima- og miljøvennleg samfunn. 

Figur 1: Berekraftmål knytt til målet Øygarden er eit klima- og miljøvennleg samfunn 



Delmål 
• Øygarden kommune er ein klimaansvarleg og miljøbevisst organisasjon 
• Øygarden er eit berekraftig lågutsleppsamfunn 
• Øygarden er staden for gode naturopplevingar, fordi vi tek vare på naturen vår, på land 

og i sjø. 

Det første delmålet, Øygarden kommune er ein klimaansvarleg og miljøbevisst organisasjon, 
omhandlar kommunen sin eigen innsats knytt til drift og utvikling. Delmålet definerer fem 
strategiar for arbeidet, gjengitt under med korte kommentarar om status. 

Strategi Kommentar 

Vi skal redusere eige klimaavtrykk gjennom 
aktiv miljøleiing 

Med oppsett av første klimarekenskap for 
kommunen si drift, er det etablert eit godt 
utgangspunkt for å jobbe målretta med å 
redusere kommunen sine eige klimaavtrykk. 

Vi skal sikra at organisasjonen har 
tilstrekkeleg ressursar til å arbeida 
systematisk og koordinert med klima- og 
miljøvenleg samfunnsutvikling 

Det er oppretta stilling og tilsett rådgjevar for 
klima og miljø frå juni 2024, men arbeidet 
krev engasjement og ressursar i heile 
organisasjonen. 

Vi skal aktivt følgja opp våre forpliktingar i 
avtalen med Klimapartnere Vestland 

Vert ivaretatt administrativt og politisk. 

Vi skal aktivit følga opp våre forpliktingar i 
Miljøløftet 

Vert ivaretatt administrativt og politisk 

Vi skal arbeida målretta med 
klimatilpassingar og samfunnstryggleik, for å 
førebygga konsekvensane av flaum, 
stormflo, vind, tørke, brann, skred og 
steinsprang. 

Vert ivaretatt gjennom revisjon 
av kommune-ROS og utarbeiding av 
Kommuneplanen sin arealdel (KPA) 

Det er knytt strategiar til dei to andre delmåla i KPS som krev langsiktig arbeid og samarbeid 
mellom mange aktørar, både internt og eksternt. Mykje av dette arbeidet vert følgt opp 
gjennom ulike pågåande prosessar, medan andre treng meir konkretisering og nye 
samarbeidsaktørar. Dette notatet vil ikkje femne om alle strategiane og gi status for desse, 
men peike på nokre av dei sentrale satsingane i kommunen fram mot vedtak av strategisk 
plan for klima og miljø, jf. planstrategi 2024-2027. 

Sikra aktiv og koordinert klima- og miljøleiing i kommunen 
Gjennom samhandlingsprosjektet og påfølgjande omorganisering ved kommunalsjefområde 
Samfunnsutvikling (tidl. Kultur og samfunn), vart det frigjort ressursar til ein rådgjvarstilling 
for arbeidet med klima og miljø. Med etablering av stillinga vil kommunen sikre aktiv og 
koordinert klima- og miljøleiing, jf. oppdrag i Økonomiplan 2023-2026 og budsjett 2023. 

Å arbeidet med klima og miljø krev både tverrfagleg og tverrsektorielt samarbeid. Internt 
vert det jobba med å finne formen på dette samarbeidet, og etablering av eit tverrfagleg 
klima- og miljønettverk vert vurdert. Fleire strategiske prosessar pågår eller skal verte sett i 
gang framover, t.d. Strategisk planprogram for KPA, Strategisk planprogram for Straume og 
Strategisk plan for klima og miljø (start i 2025). Kommunen er også i prosess med Visit 
Bergen om å bli Berekraftig reisemål, ein merkeordning som krev Miljøfyrtårnsertifisering. 
Slik sertifisering omfattar både klima- miljø- og arbeidsmiljøfaktorar, og krev engasjement og 



innsats i heile kommuneorganisasjonen. Riktig samansetting av eit internt nettverke, og 
effektiv bruk av dette er viktig. Det vil vere mykje å hente frå mandat og erfaring frå 
Folkehelsenettverket og det nyetablerte Næringsnettverket. 

Klimarekneskap og berekraftrapport 

Klimarekenskap for den kommunale verksemda 
Øygarden kommune er medlem i Klimapartnere Vestland, eit fellesskap med meir enn 80 
medlem frå næringsliv, offentleg sektor og akademia i Vestland fylke. Gjennom deling av 
kunnskap, erfaring og grøne løysingar, vert det inspirert til handling for å nå nasjonale 
forpliktingar og lokale ambisjonar. 

Gjennom Klimapartnere Vestland får kommunen også tilgang til det digitale verktøyet 
Klimakostsom vert nytta til å sette opp klimarekneskap (klimafotavtrykk) for den 
kommunale drifta. Klimarekneskap for 2023 er det første Øygarden kommune sett opp og 
publiserer i den nasjonale portalen til Klimapartnere: klimapartnere.klimakost.no 

I klimakost-systemet har kommunen lagt inn forbruk av drivstoff (liter) og energi (kWh), 
samt kjøp av varer, tenester mm. (kroner). Systemet reknar tala om til tonn CO2-ekvivalentar 

(CO2-e). Grunnlag og metode for utrekning vert gjort greie for i vedlegget Dokumentasjon av 
utslippsbibliotek i Klimakost (Asplan Viak). 

Figur 2: Nøkkelresultat for 2023, oppgitt i tonn CO2-ekvivalentar 

I klimarekneskapen vert utslepp kategorisert i tre ulike «scope» (figur 2): 
• Scope 1: direkte utslepp frå eige utstyr (bruk av drivstoff i bilar og maskinar). 
• Scope 2: utslepp frå energibruk (straum, fjernvarme etc.). 
• Scope 3: andre indirekte utslepp (kjøp av varer, tenester, transport, byggdrift/vedlikehald 
og avfall). 

Det totale utsleppet frå drifta til Øygarden kommune vart for 2023 berekna til 20 971 tonn 
CO2e. Dette talet seier ikkje så mykje om klimafotavtrykket vårt er stort eller lite. Det kan 
vere fristande å samanlikne med andre kommunar, men det er vanskeleg å vite kor nøyaktig 
både vi og andre er i rapporteringa. 

Klimarekneskapen viser klimagassutslepp i tre nøkkelindikatorar; omsetning, årsverk og 
energibruk per oppvarma areal (figur 3). 

https://klimapartnere.klimakost.no/6/%C3%98ygarden%20kommune/d7803551-5f57-442b-b4a1-d8fcdfb53eb4


Figur 3: Nøkkelindikatorar 

Nøkkelindikatorar gir eit betre grunnlag for å samanlikne klimaforavtrykk frå år til år for 
eigen kommune og mellom kommunar. Ver merksam på at feilkjelder i rapporterte tal, 
endringar i rapporteringssystem og ulike måtar å rapportere på, likevel kan gjere 
samanlikningar utsikre. 

Fordi det er avgrensa kor mange kommunar som har publisert eit klimarekneskap i portalen 
til Klimapartnere Norge, er det ikkje så mange å samanlikne oss med, men Arendal, Sogndal 
og Bjørnaforden kommuar ser ut til å vere føremålstenleg å samanlikne oss med. Nøkkel- 
indikatorane tyder at Øygarden ligg rimeleg likt med Bjørnafjorden kommune. 

Klimarekneskap skal først og fremst nyttast for å jobbe med våre eigne utslepp. 
Rekneskapen viser verksemda sitt klimafotavtrykk, og gir oss oversikt over kvar vi finn små 
og store klimagassbidrag i drifta vår. Det er dermed eit godt kunnskapsgrunnlag for å 
identifisere kor ein bør iverksette tiltak for å redusere utsleppa. Nøkkelresultat 2023 (figur 2) 
viser at utslepp frå scope 1 og 2 (bruk av drivstoff og energi), utgjer i sum 8,9 % av berekna 
klimagassutslepp (tonn CO2-e), medan det indirekte forbruket (kjøp av varer og tenester) 
utgjer 91,1 % av berekna klimagassutslepp (tonn CO2-e). Det ser derfor ut til at det største 
potensialet for reduksjon i klimagassutslepp er knytt til tiltak for å redusere forbruket til 
kommunen i form av kjøp av varar og tenester. Det indirekte forbruket er sett saman av 
fleire kategoriar; varekjøp, bygg, transport og reiser, tenestekjøp og avfall. 

Figur 4: Fordeling av klimagassutslepp fordelt på scope 1 og 2, samt kategoriar i scope 3 



Klimarekneskapen gir eit godt grunnlag for å utarbeide konkrete mål for reduksjon av 
klimagassutslepp, identifisere nødvendige tiltak og berekne effekten av disse som del av 
arbdeidet med strategisk plan for klima og miljø. Det vil også vere føremålstenleg å 
vidareutvikle den interne rapporteringa til klimarekneskapen. Den kommunale drifta er 
gjenstand for mange ulike rapporteringar gjennom året, (t.d. KOSTRA, årsmelding og 
klimakost). God samordning og systematisering av data til dei ulike rapportering er viktig, og 
må ha ein nytteverdi. Vi må også kartlegge kva data våre system- og vareleverandørar kan 
bidra med for å etablere mest mogleg effektivt rapporteringsrutinar, og data av god kvalitet. 

Berekraftrapport for kommunen 
Det er per i dag ikkje krav om at kommunar skal utarbeide berekraftrapport, slik det er for 
mange store verksemder. For statlege verksemder er det no ei forventing om å rapportere 
på berekraft. Gjennom verbalvedtak (KS-sak 177/21) har kommunestyret bedt kommune- 
direktøren om å innfører klimarekneskap og berekraftrapport i årleg budsjett- og 
rekneskapsrapportering. 

Hausten 2024 vil ein jobbe med å finne forma og omfanget for ein slik berekraftrapport. Ein 
må etablere tenlege indikatorar knytt til FN sine berekraftmål (1-17) og dimensjonane sosial, 
miljømessig og økonomisk berekraft. Det kan vere føremålstenleg å avgrense rapporteringa 
til dei 8 berekraftmåla som er løfta fram i gjeldande KPS: 

• Utrydde fattigdom (1) 
• God helse og livskvalitet (3) 
• God utdanning (4) 
• Berekraftige byar og lokalsamfunn (11 

• Anstendig arbeid og økonomisk vekst (8) 
• Industri, innovasjon og infrastruktur (9) 
• Livet i havet (14) 
• Samarbeid for å nå måla (17) 

Figur 5: Prioriterte berekraftmål i Kommuneplanen sin samfunnsdel 2022-2034 

Det er fleire verksemder, kommunar og fylkeskommunen ein kan hente både kunnskap og 
inspirasjon frå i dette arbeidet, og vi ser at næringslivet i Øygarden har stort fokus på å møte 
krava som vert stilt til verksemdene på dette område. God dialog med det lokale 
næringslivet vil vere føremålstenleg. 

Utsleppsstatistikk for Øygardssamfunnet 
Notatet har til no omhandla kommunen sitt interne arbeid og eige klimarekneskap. KPS legg 
klare føringar for at vi også skal ha kunnskap om og mål for heile Øygardssamfunnet. Eit 
kunnskapsgrunnlag i den samanheng er Miljødirektoratet sitt klimarekneskap for kommunar 



og fylkeskommunar, der det vert vist utslepp av klimagassar fordelt på ni ulike sektorar; 1) 
Industri, olje og gass, 2) Energiforsyning, 3) Oppvarming, 4) Vegtrafikk, 5) Sjøfart, 6) Luftfart, 
7) Anna mobil forbrenning, 8) Jordbruk og 9) Avfall og avløp. 

I denne klimarekneskapen er utsleppa geografisk avgrensa til kommunen, det vil seie at det 
berre inkluderer utslepp som finn stad innanfor det geografiske området til kommunen. 
Klimagassutslepp knytt til produksjon og transport av varer og tenester som vert brukt i 
kommunen (indirekte utslepp), er ikkje inkludert. Datakjeldene er stort sett 
Miljødirektoratet, SSB, Kystverket, Norsk institutt for luftforurensing (Nilu) og Norsk institutt 
for bioøkonomi (Nibio). Miljødirektoratet publiserer data mellom 12-16 månader etter endt 
utsleppsår. Tala er dermed eitt til to år gamle. Tal frå Nibio for utslepp og opptak frå skog og 
arealbruk vert publisert kvart femte år. 

Lenke til Miljødirektoratet sin sida for utslepp av klimagassar i kommunar og fylke: 
https://www.miljodirektoratet.no/tjenester/klimagassutslipp-kommuner 

Figur 6: Nøkkeltal og sektorfordelte utslepp per år (2009-2022) for Øygardssamfunnet 

Tala frå Miljødirektoratet viser ein reduksjon i samla klimagassutslepp for dei 9 kategoriane 
på nesten 5 % i 2022, samanlikna med tal frå 2021. Graf over viser at dei største bidraga til 
klimagassutslepp finn stad i sektorane Industri, olje og gassog Sjøfart, men medan utsleppa 
frå Industri, olje og gass er nesten halvert samanlikna med tal frå 2009, har utsleppa frå 
Sjøfart hatt ein liten auke. Dei fleste andre sektorane har lita endring i sine utslepp, men 
sjølv om dei ser små ut samanlikna med dei to store bidragsytarane, er det viktig å arbeide 
for reduksjon av utslepp i alle sektorar. 

https://www.miljodirektoratet.no/tjenester/klimagassutslipp-kommuner


Miljødirektoratet sin utsleppsstatistikk bygger på mykje data innanfor dei ni sektorane, og 
dette vil vere nyttig grunnlagsdata for å utarbeide klimarekneskap for Øygardssamfunnet. Til 
dette arbeidet vil det vere nødvendig for kommunen å hente inn ekstern bistand til å bryte 
ned data, supplere frå andre kjelder, og etablere eit godt kunnskapsgrunnlag til strategisk 
plan for klima og miljø (oppstart i 2025). 

Strategisk plan for klima og miljø – oppstart 2025 
Det går fram av planstrategien 2024-2027 (vedteke mai 2024), at Øygarden kommune per no 
ikkje tydeleg har peika ut retninga og definert ressursar til å følgje opp prioriteringar og 
satsingar frå KPS. Utarbeiding av Strategisk plan for klima og miljø er lagt inn i plan- 
strategien, med oppstart i 2025. Det er behov for eit betydeleg kunnskapsgrunnlag til denne 
planen, samt gode prosessar for å setje tydelege omforeinte mål, både for den kommunale 
drifta og for samfunnet vårt. 

Dersom framlegg til reviderte statlege planretningsliner for klima og energi vert vedteke 
(høyringsfrist 12. juni 2024), skal kommunen bruke tilgjengeleg kunnskap, samt opparbeide 
seg nødvendig kunnskap på klima- og miljøområdet, i tillegg til å utarbeide mål, tiltak og 
verkemiddel i styringsdokument. Retningslina legg tydeleg føringar for arealplanlegginga i 
kommunen, men også for at heile verksemda må involverast i arbeidet med 
klimagassreduksjon, klimaomstilling og energieffektivisering. Dette heng fint saman med 
statusbildet frå klimarekneskapen, der kommunen sine samla kjøp av varer og tenester 
representerer 91 % av klimagassavtrykket vårt, medan drivstoffbruk og energibruk utgjer 
under 9 % av avtrykket vårt. 

Etablering av kunnskapsgrunnlag til strategisk plan for klima og miljø, må samordnast med 
arbeidet med strategisk planprogram for KPA og strategisk planprogram for Straume som 
begge har høg prioritet det neste året. Det er også naturleg å nytte planprosessen til å 
vurdere, og eventuelt rigge kommunen for ein Miljøfyrtårn-sertifisering. Dette er eit 
miljøstyringsverktøy, med kriterium for sertifisering som omfattande, og inkluderer m.a. 
forankring og styring av kommunen sitt miljøarbeid, gode system og rutinar for handtering 
av avfall, energi, naturmangfald og arealbruk, transport og arbeidsmiljø. Det er knytt ein del 
konstader til sjølve sertifisering, i tillegg til ein betydeleg arbeidsinnsats frå heile 
organisasjonen for å etablere nødvendige system og rutinar. 

Klima- og miljøvennleg arealbruk 
Det overordna styringsverktøyet for klima- og miljøvennleg arealbruk er kommuneplanen sin 
arealdel (KPA). Arbeidet med ein samla KPA for Øygarden kommune er godt i gang, der det 
nå vert arbeida med etablering av godt kunnskapsgrunnlag for utforming av strategiske 
prisnipp for framtidig bruk av areala våre. Eit viktig kunnskapselement er god oversikt over 
kommunen sine areal, korleis dei fakgtisk vert nytta i dag, og korleis det er planlagt brukt i 
gjeldande planar. I denne samanheng vert klima- og arealrekneksap nytta som eit felles 
omgrep. Innleiingsvis kan det derfor verte nyttig å avklare kva som ligg i dei ulike omgrepa. 

Ein arealrekneskap kan visa dei areala av kommunen som vi i dag har bygd ut. Eller det kan 
visa areala som vi gjennom arealdelen til kommuneplanen og reguleringsplanar har planlagt 
skal byggast. Det er først når vi begynnar å samanlikna endringar av arealbruk over tid vi kan 
byrja å snakka om at vi har på plass ein arealrekneskap. 



Vi kan til dømes føra rekneskap over: 

• Forskjell på bygd areal og kva vi planlegg for. 
• Endringar frå gjeldande plan til ny plan. 
• Kva type areal bygger vi ned. Som naturområde, sjøareal, myr og mykje meir. 
• Oversikt over endringar av arealbruk over lengre periodar. Til dømes i kor stor grad tek vi 

i bruk ubygde areal i kommunen? Eller kva har vi bygd ut av arealreserven i gjeldande 
planar? 

Arealreserve er formål (til dømes bustad- og næringsformål) som er satt av til utbygging i 
gjeldande arealdel til kommuneplanen, som vi enda ikkje har bygd ut. 

I arbeidet med arealdelen til kommuneplanen vil arealrekneskap kunna nyttast til å visa 
forskjell på arealbruk i gjeldande og ny arealplan. I tillegg vil vi kunna visa kor mykje meir 
areal vi planlegg å bygga ut, enn det vi har bygd ut til no. 

Biletet nedanfor viser arealreserve i gjeldande arealdel til kommuneplanen. Dette er ei 
prøvevising, og kan innehalda usikre data. 

Figur 7: Arealreserve i gjeldande arealdel til kommuneplanen (prøvevisning) 

Hausten 2024 og våren 2025 utarbeider administrasjonen analyser som skal vera til hjelp for 
forstå korleis vi brukar areala våre i dag. Ein del av dette arbeidet er å avdekka kvar vi har 
konfliktar mellom arealreserven i gjeldande arealdel og til dømes vikte natur og 
friluftsområde. Dette er sentral kunnskap inn i arbeidet med ny arealdel, når vi skal vurdera 
framtidig arealbruk. Slike analyser vil også kunna avdekka potensialet for fortetting og 
gjenbruk eller effektivisering av arealbruk. Samla sett vil desse analysane kunna danna 
grunnlaget for dei politiske strategiane og prinsippa som skal vera del av strategisk 
planprogram for ny arealdel til kommuneplanen. 

Slikt analysearbeid krev både GIS-ressursar og plankompetanse. Dette er kompetanse vi har i 
administrasjonen, men sidan det er tidkrevjande vil vi nokre gonger måtta nytta konsulentar 
for å halda framdrift. 



Oppfølging av vassforskrifta og Regional vassplan 
EU sitt vassdirektiv vart gjort gjeldande i norsk lov gjennom Forskrift om rammer for 
vannforvaltning (vannforskrifta), som trådde i kraft januar 2007. Føremålet er fastsetting av 
miljømål for å sikre heilskapleg og berekraftig bruk av vassførekomstar, og at det vert 
etablert vassforvaltningsplanar med tiltaksprogram. Dette er eit sektorovergripande arbeid, 
med mange involverte og stort kommunalt ansvar. 

Klima- og miljødepartementet har ansvar for koordinering av vassforskrifta på nasjonalt nivå. 
Fylkeskommunar er vassregionstyresmak på regionalt nivå, og er organisert med 
vassregionutval (politisk), og vassområde. Vestland vassregion er delt inn i ni vassområde. 
Øygarden kommune er del av Vannområde Vestsaman med Askøy, Austevoll, Bergen, 
Bjørnafjorden, Samnanger, samt mindre delar av Vaksdal, Kvam og Kvinnherad. Vannområde 
Vest har eige tiltaksprogram, sist vedteke for perioden 2022-2027, og ein koordinator (50 % 
stilling i Bergen kommune) som bistår kommunane i sitt arbeid med tiltak, administrerer 
eventuelle felles prøvetakingsoppdrag og oppdaterer vann-nett.no ved behov. 

Kunnskapen om vassførekomstane og sjølve arbeidet med gjennomføring av tiltak (t.d. 
kartlegging av påverknad, prøvetaking, sanering av avløpsanlegg, og liknande), ligg til 
kommunen. I Øygarden kommune er det behov for betre koordinering av relevante aktørar, 
systematisere kunnskap og jamleg oppdatering av status for tiltak i tiltaksprogrammet. 
Rådgjevar klima og miljø kan bidra med å koordinere og systematisere kunnskap, og 
samordne dei involverte i kommunen. Gjennomføring av tiltak vil vere lagt til dei aktørane 
med mynde etter relevant lovverk, t.d. vassressursloven, forureiningslova, plan- og 
bygningsloven, naturmangfaldslova, m.a. avdeling Miljø og landbruk og ØyVAR. Det er 
ressurskrevjande å følgje opp tiltak og prøvetaking, og det er nødvendig å prioritere 
innsatsen kring nokre større vassdrag og viktige tiltak. 

Rydding av plast langs kysten i Øygarden kommune 
Ved behandling av Budsjett 2024 og økonomiplan for 2024-2027 for Øygarden kommune 

vedtok kommunestyret følgjande verbalvedtak: Jobbe for å auke graden av ryddeaksjonar av 
plast langs kysten vår. 

Øygarden ligg slik til at mykje marint avfall kjem sjøvegen til våre strender. Dei siste 5-6 åra 
har prosjektmidlar frå Miljødirektoratet finansiert nødvendig infrastruktur til rydding av 
marint avfall, og i vår region har denne instrastrukturen vore organisert i eit samarbeid 
mellom Bergen og omland friluftsråd (BOF), og renovasjonsverksemdene BIR, NGIR og 
ØyVAR. BOF koordinerer samarbeidet, medan renovasjonsverksemdene distribuerer utstyr 
og hentar inn avfall. Ryddeaksjonar vert i hovudsak gjennomført av lag og organisasjonar, 
skular og barnehagar. Sotra vidaregåande skule har vore aktive i mange år, og vi ser at fleire 
private og offentlege verksemder gjennomfører strandryddeing i vår kommune. 

ØyVAR har også plan om etablering av skulestue ved den nye gjenbruksstasjonen på 
Straume (under bygging) med pedagogisk opplegg kring kjeldesortering og plast, retta mot 
skulane. 

Det er altså eit godt etablert system / infrastruktur for ryddeaksjonar langs kysten vår. 
Øygarden kommune bør først og fremst støtte opp om dette systemet, og kan t.d. 
samarbeide med ØyVAR om meir marknadsføring og involvering av skular innanfor dei 
rammene som er etablert i dag. 



Oppsummering 
Notatet omhandlar pågåande og planlagt arbeid på klima- og miljøfeltet som er forankra i 
hovudmål og delmål i kommuneplanen sin samfunnsdel, og skildrar korleis kommunen kan 
følgje opp samfunnsplanen på dette området. 

Kommunedirektøren er nøgd med at rådgjevarstillinga for klima og miljø nå er oppretta og 
besatt. Etableringa av stillinga er resultat av omorganisering hos kommunalsjef 
Samfunnsutvikling, og er gjort innanfor budsjett. Hovudoppgåvene vil vere å samordne, 
systematisere og synleggjere kommunen sin innsats, samt bidra til felles retning på det 
vidare arbeidet. Rådgjevar for klima og miljø vil ha viktig rolle i ei lang rekke pågåande 
prosessar og arbeidsfelt, t.d. kommune-ROS, KPA (klimatilpassing og -omstilling), miljøkrav i 
anbodsprosessar og klima- og miljø i større utbyggingsprosjekt, den strategiske utviklinga av 
Straume og grøn omstilling generelt. 

Kommuneplanen sin samfunnsdel legg overordna føringar for klima og miljøarbeidet i 
kommunen, men det er behov for å konkretisere strategiane og ta nokre viktige vegval. 
Utarbeiding av strategisk plan for klima og miljø vil vere ein særleg viktig prosess og eit 
styringsverktøy for kommunen framover, men kommunedirektøren ser at det vil vere fleire 
viktigie vegval som må gjerast før ein slik planen er feridg utarbeida og vedteken. 

For tida pågår det politisk og administrativ dialog med Visit Bergen om merkeordninga 
Berekraftig reisemål. Ei slik satsing vil bidra til å løfte reiselivet, og vil vere i tråd med mål og 
strategiar i KPS. Berekraftig reisemål krev også at minimum administrasjonen (rådhuset) i 
kommunen er Miljøfyrtårnsertifisert, eventuelt heile kommuneorganisasjonen med alle 
undereiningar. Uansett i kva omfang slik sertifisering vert gjort, vil det krevje innsats og 
engasjement frå mange, i tillegg til kostnader til sertifiseringsprosessen og årleg oppfølging. 
Kommunedirektøren vil legge fram eigen sak om Berekraftig reisemål og arbeidet med 
miljøfyrtårnsertifisering og kostnadsoverslag. 

Også pågåande plan- og utbyggingsprosesser i regionssenteret krev viktige vegval som ikkje 
kan vente på strategipalen, t.d. strategisk planprogram for KPA, strategisk planprogram for 
Straume og utbygging av ny ungdomsskule på Bildøyna. Planlegginga av Straume og 
utbygging/rehabilitering av kommunale eigedommar bør ha eit sterkt fokus på miljø i 
byggeprosessen (t.d. bruk av maskiner, val av material, gjenbruk), klimatilpassing i 
utbygginga, framtidsretta energiløysingar, effektiv bruk av areal og omsynet til natur. Her 
ligg det potensiale for å tenke langsiktig økonomisk, økologisk og sosial berekraft allereie i 
dag. 

